
 Beliau adalah pengasas Jamiyah. Beliau juga ialah

anggota terus menerus Majlis Penasihat Islam

semenjak daripada ditubuhkan.

 Pada masa yang akhir-akhir ini, beliau pernah beberapa kali

datang ke pejabat Qalam dan berpesan supaya terus menerus

memperjuangkan hak agama yang sentiasa menghadapi ancaman-ancaman

dan sekatan-sekatan setengah-setengah golongan yang akan mempersesuaikan

hukum agama dengan keadaan kemahuan mereka.

 Ringkasnya, bahawa ulama seperti al-marhum al-ʻAlāmah

al-Sayyid Abdullah Bilfaqih, adalah sebagai bukti dan

contoh bahawa ulama tidak pernah berdiam diri di dalam

menyampaikan tugasnya kepada umat. Apakah ulama-ulama akan

disalahkan kalau berlaku sesuatu perkara di dalam masyarakat?

 Orang yang jahil sahaja akan berkata begitu. Sedang

agama Islam, di dalam perkembangannya tidak dipikul hanya

oleh alim ulama, tetapi dipikul oleh segala sendi

masyarakat. Orang-orang atau golongan-golongan yang membusuk-busukkan alim

ulama adalah tujuannya tidak lain untuk merenggangkan 

anak-anak muda atau umat Islam sendiri dari mendapat

panduan kepada agamanya.

 Tugas untuk mengajar sudah pun ditunaikan

oleh seorang ulama besar, al-marhum al-Sayyid Abdullah

bin Syaikh Bilfaqih semenjak dari mudanya hingga akhir

hayatnya.

 Mudah-mudahan dengan usaha beliau dengan Allah Taʻālā

itu tidaklah termasuk di dalam golongan yang dimurkai Tuhan

seperti yang tersebut di dalam surah al-Ṣaf yang maksudnya:

“Hai orang-orang yang beriman! Mengapa kamu berkata apa

yang kamu tidak kerjakan? Besar kemurkaan Allah kerana

kamu berkata apa yang kamu tidak kerjakan.”

Beliau telah mengajar. Banyak murid-muridnya di Hadaramawt

yang telah menjadi orang-orang yang terkemuka di dalam lingkungan

agama. Berserak murid-murid beliau di Singapura, Persekutuan

Tanah Melayu, di Sumatera , di Kalimantan Utara, Brunei,

Sarawak, Banjar, Filipina dan juga Tanah Jawa.

Mudah-mudahan amal beliau diterima Allah dan mudah-mudahan

Allah mencucuri rahmatnya kepada al-marhum dengan dilimpahkannya

selimpah-limpahnya dan dihimpunkannya beliau di dalam golongan ahli

al-Jannah yang utama - Amin!

Kepada pembaca-pembaca di harap mendoakan beliau dan

bersedekah fatihah kepada al-marhum al-Sayyid Abdullah bin

Syaikh Bilfaqih.

al-Marhum al-ʻAlāmah al-Syed Alwi bin Tahir al-Haddad

Dengan sedihnya diberitakan, ṣahibu al-faḍilah Datuk al-Syed Alwi bin Tahir al-Haddad,

bekas mufti kerajaan Johor, telah kembali ke rahmatullah Taʻālā, dalam usia 81 tahun.

 Jenazahnya selamat dikebumikan di Johor Baharu pada 17 Jamadī al-Akhīr 1382. ) 14

November 1962). Kematiannya sesungguhnya merugikan masyarakat Islam di negeri ini.

Beliau memegang jawatan mufti kerajaan Johor selama 28 tahun.

 Mudah-mudahan Allah ‘Azza wa Jalla mencucuri rahmat dan dihimpunkan rohnya dalam kumpulan 

ahlu al-Jannah serta diberi sabar kepada kaum keluarga dan sahabat handainya.


